
Mál nr.  168/2012 
 
M 
og 

vátryggingafélagið X v/ ábyrgðartryggingar sveitarfélags. 
 
 

Stúlka féll niður af steinvegg við íþróttahús. 
 
Gögn. 
77. Málskot, móttekið 20.4.2012, ásamt fylgigögnum. 
78. Bréf X, dags. 2.5.2012. 
 
Málsatvik. 
Hinn 5.5.2008 var M, þá á tíunda ári, á leið í skóla úr leikfimitíma í íþróttahúsinu A sem 
er í eigu sveitarfélagsins S.  Mun M hafa ætlað að stytta sér leið í skólann með því að 
ganga eftir syllu eða kanti eftir endilöngum húsvegg á íþróttahúsinu.  Þannig virðist 
hátta til að við húshorn mun sylla þessi vera í um 30-40 cm hæð frá jörðu en fyrir miðjum 
húsvegg er hæðin á hinn bóginn orðin um 2,5-3 m, þar sem þar fyrir neðan eru 
kjallaradyr, svonefndar hleðsludyr.  Ekki liggur fyrir í gögnum málsins hver breidd 
syllunnar er en af ljósmyndum að dæma virðist breidd hennar vart meiri en 20-30 cm.  Er 
M var yfir dyrum þessum mun hún hafa fallið niður af syllunni og brotnaði illa á hægri 
ökkla.  Eftir slysið mun álplötum hafa verið komið fyrir á syllunni til að hindra að gengið 
væri eftir henni þar sem fallhæðin tekur að aukast. 
 
M hefur krafist bóta úr ábyrgðartryggingu S hjá vátryggingafélaginu X.  X hefur hafnað 
bótaskyldu. 
 
Álit. 
Ekkert liggur fyrir að umrædd sylla eða aðstæður við hana hafi brotið gegn ákvæðum 
byggingarreglugerðar eða frágangur hafi verið með öðrum hætti en samþykktar 
teikningar gerðu ráð fyrir.  Ekki mun hafa verið ætlast til að börn gengju þarna á leið úr 
A í skólann.  Ekki liggur fyrir með skýrum hætti að fyrirsvarsmönnum A hafi mátt vera 
ljóst að börn hafi gert sér það að leik að ganga eftir syllunni.  Af gögnum málsins, 
einkum ljósmyndum, má það vera hverjum augljóst að stórhættulegt gat verið að ganga 
eftir syllunni, jafnvel þótt í hlut eigi barn á tíunda ári.  Engin ástæða virðist heldur hafa 
verið til að ganga eftir syllunni nema í leik.  Að öllu virtu verður ekki séð samkvæmt 
fyrirliggjandi gögnum að slysið verði rakið til atvika sem fyrirsvarsmenn A geta borið 
ábyrgð.  Líkamstjón M fæst því ekki bætt úr ábyrgðartryggingu S hjá X. 
 
Niðurstaða. 
Líkamstjón M bætist ekki úr ábyrgðartryggingu S hjá X. 
 
 

Reykjavík,  22. maí 2012. 
 

Rúnar Guðmundsson hdl. 
 Valgeir Pálsson hrl. Jón Magnússon hrl. 


